   Коми Республикаса Юралысь Вячеслав Гайзер аддзысьліс Россия Федерацияса Президент Дмитрий Медведевкӧд.

       Аддзысьлісны Россияса Президентлӧн подмосковнӧй резиденцияын. Дмитрий Медведевлы Вячеслав Гайзер юӧртіс республикаса социальнӧй да экономическӧй ситуация йылысь, а сідзжӧ  - Комилӧн ӧткымын олан пунктъясын энергиялысь окталун кыпӧдан проект йылысь.

     Д. МЕДВЕДЕВ: Вячеслав Михайлович, кутшӧм выльторъяс? Кыдзи олӧ республиканыд?

    В. ГАЙЗЕР: Дмитрий Анатольевич, республикаын зумыд социальнӧй да экономическӧй  обстановка. Кольӧм 2011 восӧ  ми помалім бура. Тайӧ йитчӧма  кризиснӧй ситуация бӧрын экономикалӧн сӧвмыны заводитӧмкӧд. Промышленнӧй производстволӧн ыдждаыс содіс да во помасигкежлӧ воис  4, 3 прӧчентӧдз.

        Медся ыджыд радлун вайӧ сійӧ, мый миян условиеясын лоис тӧдчанаӧн производствоыс содіс экономика вӧчан секторъясын, 12 прӧчентысь унджык. Тайӧ, дерт жӧ, сетіс позянлун содтыны республикалысь ӧтувтан сьӧмкудсӧ.

     Д. МЕДВЕДЕВ: Ӧнія кадӧ ыджыд-ӧ  сьӧмкудйыс?

     В. ГАЙЗЕР: Таво кежлӧ республикаса сьӧмкудлӧн ыдждаыс — 68, 5 миллиард шайт.

     Д. МЕДВЕДЕВ: Орччӧдны кӧ мукӧд вояскӧд, ыджыд-ӧ содӧмыс?

   В. ГАЙЗЕР:  Кольӧм восӧ ми помалім 59 миллиард шайт лыдпасӧн. Дерт, тайӧ сетӧ ассьыс окталун и республикаса социальнӧй олӧмлы. 2011 вося бӧртас серти номинал серти удждоныс содіс пӧшти 12 прӧчент вылӧ, збыль петкӧдчӧмын — 3, 6 прӧчент вылӧ да лоис 28, 8 сюрс шайт. Тайӧ сетӧ зумыдлун и тавося медводдза кварталын. Колӧ шуны, мый вежсьӧмъясыс миян  мунӧны бурланьӧ. 

    Д. МЕДВЕДЕВ:  Ӧнія кадӧ ыджыд-ӧ уджтӧмалысьяслӧн лыдыс?

    В. ГАЙЗЕР: Уджавны вермысь олысьяс лыдлӧн 2 прӧчентыс пырӧны уджтӧмалысьяс лыдӧ. Тайӧ юалӧмын ми  решайтам не сӧмын стратегическӧй могъяс, кутшӧмъяс пуктӧмаӧсь миян водзӧ йӧзлысь дзоньвидзалун видзан, йӧзӧс велӧдан,  физкультура да спорт юкӧн сӧвмӧдӧмын, но и вайӧдам помӧдз сійӧ тактическӧй да техническӧй могъяс, кутшӧмъяс сулалӧны миян водзын, сы лыдын и сійӧ, мый ми -  войвыв республика.

         Татшӧм мутасъясын  аслыспӧлӧс юалӧмӧн лоӧ арся да тӧвся ломтысян кадколастӧ уджалӧм да олӧм, ёна кӧдзыдъяс дырйи ыджыд нагрузка.  Таво тӧлыс эз вӧв вывті кӧдзыд, но сэк жӧ, воліны и ёна кӧдзыд лунъяс, усис уна лым. Кӧсъя юӧртны, мый миян мутасын уджалысь федеральнӧй дӧзьӧритан органъяскӧд   системаӧн уджалӧм сетіс позянлун зумыда да виччысьтӧм лоӧмторъястӧг коллявны ломтысян кадколастсӧ. Тайӧ сетӧ позянлун решитны могъяс, кодъяс йитчӧмаӧсь энергия окталункӧд, сы вӧсна мый миян кодь мутасын тайӧ юалӧмыс йитчӧма абу сӧмын оланін да коммунальнӧй овмӧслысь удж бурмӧдӧмкӧд, но и  йӧзлысь олӧм колана ногӧн могмӧдӧмкӧд.

      Позьӧ кӧ, ме висьтышта  «Воркута — энергия окталуна кар» проект йылысь.  Ас кадӧ тайӧ проектыс вӧлі примитӧма Россияса экономика выльмӧдӧм кузя Президент бердын комиссияӧн  энергиялысь окталун серти котырӧн видлалӧм вылӧ. Тайӧ проектыс лоӧ тӧдчанаӧн сы вӧсна, мый колана ногӧн олӧмӧ пӧртӧм бӧрын сійӧ вермас лоны бур решениеӧн Россияса уна  войвыв карлы.

       Воркута — тайӧ мукӧдкодь жӧ полярнӧй кытшсайса кар. Талун сэні олӧ 90 сюрс морт, а инфраструктураыс лӧсьӧдӧма 240 сюрс вылӧ. Вогӧгӧрся шӧр температураыс —  6,7 градус кӧдзыд. Та дырйи вонас 11 тӧлысь  -  ломтысян кадколаст.  Проектлӧн сюрӧсыс сыын, медым вежны Воркутаын шоныд сетан схемасӧ. Карын шоныд сетӧмын  куим шӧр подув.  Ӧтиыс на пиысь окталунтӧм — ва шонтан шӧр котельнӧй, коді уджалӧ из шом перйысь карын мазут отсӧгӧн.  Проектлӧн подулыс сыын, медым  окталунтӧм котельнӧйяссӧ петкӧдны резервӧ  (шӧр котельнӧйсӧ да нӧшта ӧти ТЭЦ) да вуджӧдны тайӧ сӧвтассӧ Воркутаса ТЭЦ-2 вылӧ, коді та бӧрын лоӧ тырвыйӧ сӧвтаса,100 прӧчент вылӧ. Татшӧм проектлӧн экономика боксянь окталуныс ӧти вонас  лоӧ 450 миллион мында. Проект мынтӧмлӧн  гарантируйтӧм кадколастыс  - 10 во.

  Д. МЕДВЕДЕВ: Кутшӧм позянлунъяс тайӧ сетас йӧзлы?   Уна-ӧ найӧ кутасны мынтыны шоныд  энергияысь?

    В. ГАЙЗЕР: Тайӧ сетас позянлун дыр кад кежлӧ сувтӧдны тарифъяслысь содӧм. Воркутаса олысьяслы татшӧмторйыс, дерт, зэв колана, сы вӧсна мый шоныд вылӧ рӧскодыс зэв ыджыд. Та вӧсна, олысьяс, дерт жӧ, сувтасны тайӧ проект дор.

     Д. МЕДВЕДЕВ: Ӧнія кад кежлӧ мый нин вӧчӧма проектсӧ олӧмӧ пӧртӧм могысь?

     В. ГАЙЗЕР: Ми нуӧдім тайӧ проект серти став котыртан уджсӧ, дасьӧсь нин техническӧй помшуӧмъяс. Проектно - сметнӧй документацияыс  ӧні прӧйдитӧ канму экспертиза. Ми дасьтім Россия Федерацияса Веськӧдлан котырӧ заявка да шыӧдчам корӧмӧн ошкыны тайӧ проектсӧ  2013-2015 вояс вылӧ федеральнӧй адреснӧй инвестиционнӧй уджтас видлалігӧн,  сы могысь, медым проектсӧ олӧмӧ пӧртӧм бӧрын вӧчны сійӧс Россияса став полярнӧй кытшсайса каръяслы ӧткодь решение аддзӧмын.

      Д. МЕДВЕДЕВ: Мӧвпыс бур, сы вӧсна мый энергиялӧн окталуныс, сы лыдын и  Войкытшса Урал сайын зэв омӧль. Ті бура висьталінныд,  мый каръясын, кодъяс босьтӧны  энергиясӧ ӧти источникъясысь, ломтысьӧны мазутӧн. Тайӧ паськалӧма абу сӧмын Комиын, та вӧсна тайӧ мытшӧдсӧ колӧ бырӧдны. Миян эм торъя уджтас.  Колӧ сӧмын, медым сійӧ вайис бурсӧ  олысьяслы. Тайӧ кӧ лоӧ вӧчӧма сэтшӧм ногӧн да сэтшӧм бӧртасъясӧн, тарифъяслысь дон пыртӧмӧн, дерт, лоӧ зэв бур. Документъяссӧ вайӧй, ме сета лӧсялана тшӧктӧмъяс.

    В. ГАЙЗЕР: Аттьӧ.

Стенограммалысь текстсӧ да фотосӧ сетіс Россия Федерацияса Президентлӧн пресс-служба.

